
1. Ερωτική ποίηση στον «κύκλο του Αγαθία» (εποχή Ιουστιανιανού = 6ος αι.) 

(έκδ. Beckby) 

 

Ι. Ιουλιανός από υπάτων 

Ἱμερτὴ Μαρίη μεγαλίζεται. ἀλλὰ μετέλθοις 

    κείνης, πότνα Δίκη, κόμπον ἀγηνορίης. 

μὴ θανάτῳ, βασίλεια. τὸ δ’ ἔμπαλιν, ἐς τρίχας ἥξοι 

    γήραος, ἐς ῥυτίδας σκληρὸν ἵκοιτο ῥέθος. 

τίσειαν πολιαὶ τάδε δάκρυα. κάλλος ὑπόσχοι   5 

    ψυχῆς ἀμπλακίην, αἴτιον ἀμπλακίης.  

 

II. Λεόντιος ο σχολαστικός 

 

Εἰς εἰκόνα ὀρχηστρίδος 

 

Μουσάων δεκάτη, Χαρίτων Ῥοδόκλεια τετάρτη, 

     τερπωλὴ μερόπων, ἄστεος ἀγλαΐη, 

ὄμμα δέ οἱ καὶ ταρσὰ ποδήνεμα καὶ σοφὰ χειρῶν 

     δάκτυλα καὶ Μουσῶν κρέσσονα καὶ Χαρίτων. 

 

ΙΙΙ. Αγαθίας ο σχολαστικός 

 

Εἰμὶ μὲν οὐ φιλόοινος. ὅταν δ’ ἐθέλῃς με μεθύσσαι, 

     πρῶτα σὺ γευομένη πρόσφερε καὶ δέχομαι. 

Εἰ γὰρ ἐπιψαύσεις τοῖς χείλεσιν, οὐκέτι νήφειν 

     εὐμαρὲς οὐδὲ φυγεῖν τὸν γλυκὺν οἰνοχόον. 

πορθμεύει γὰρ ἔμοιγε παρὰ σοῦ τὸ φίλημα   5 

     καί μοι ἀπαγγέλλει τὴν χάριν, ἣν ἔλαβεν. 

 

 



IV. Μακηδόνιος ύπατος 

 

Ἐπὶ γυναικὶ παλιμβούλῳ 

 

«Αὔριον ἀθρήσω σε». Τὸ δ’ οὔ ποτε γίνεται ἡμῖν, 

     ἠθάδος ἀμβολίης αἰὲν ἀεξομένης. 

Ταῦτά μοι ἱμείροντι χαρίζεαι. ἄλλα δ’ ἐς ἄλλους 

     δῶρα φέρεις, ἐμέθεν πίστιν ἀπειπαμένη. 

«Ὄψομαι ἑσπερίη σε». Τί δ’ ἕσπερός ἐστι γυναικῶν; 5 

     γῆρας ἀμετρήτῳ πληθόμενον ῥυτίδι. 

 

Αρχαία ερωτικά επιγράμματα 

 

V. Ασκληπιάδης (3ος αι. π.Χ.) 

 

[Η δύναμη του έρωτα] 

 

Ἡδὺ θέρους διψῶντι χιὼν ποτόν, ἡδὺ δὲ ναύταις 

     ἐκ χειμῶνος ἰδεῖν εἰαρινὸν Στέφανον· 

ἥδιον δ’ ὁπόταν κρύψῃ μία τοὺς φιλέοντας 

     χλαῖνα, καὶ αἰνῆται Κύπρις ὑπ’ ἀμφοτέρων. 

 

VI. Ρουφίνος (2ος-4ος αι. μ.Χ.) 

 

[Ο χρόνος και το γήρας τιμωρούν την έπαρση] 

 

Οὐκ ἔλεγον, Προδίκη, γηράσκομεν; οὐ προεφώνουν 

     «ἥξουσιν ταχέως αἱ διαλυσίφιλοι»; 

νῦν ῥυτίδες καὶ θρὶξ πολιὴ καὶ σῶμα ῥακῶδες· 

     καὶ στόμα τὰς προτέρας οὐκέτ’ ἔχον χάριτας. 



μή τίς σοι, μετέωρε, προσέρχεται ἢ κολακεύων  5 

     λίσσεται; ὡς δὲ τάφον νῦν σε παρερχόμεθα. 

 

 

2. Ιωάννης Γεωμέτρης (10ος αι.) 

(έκδ. Τωμαδάκη – πλην π. 227) 

 

Ι. (210) 

 

Οἴμοι, καθ’ ἡμῶν καὶ πάλιν τὰ πυρφόρα 

πέμπει φλογίζων καρδιῶν ὁ τοξότης 

βέλη τὰ πικρὰ καὶ μέλιτος ἡδίω, 

βέλη τὰ δεινὰ καὶ ποθεινά· τῇ νόσῳ 

ἔστηκα βληθείς, ἐξερύσαι δ’ οὐ θέλω·  5 

ὠθῶ καθ’ αὑτοῦ τὸ ξίφος, θανεῖν θέλω· 

ποθῶ φλέγεσθαι, τραυματίζεσθαι πλέον. 

ὢ δεινὰ δεινῶν, ποῖον ὕδωρ τὴν φλόγα 

σβέσει; τὸ πικρὸν ποῖος ἑλκύσει βέλος; 

ὕδωρ τὸ σὸν ζῶν, Χριστέ μου, καὶ σὸς λόγος. 10 

χρῆσαι, λυτρωτά, συντόμως τοῖς φαρμάκοις.  

 

 

ΙΙ. Περὶ γυναικὸς (225) 

 

Θάλασσα καὶ πῦρ καὶ γυνὴ κακὸν τρίτον· 

ἐγὼ δέ φημι πρῶτον ἡ κακὴ κακῶν, 

τῆς δ’ αὖ καλῆς κάλλιστον οὐδὲν ἐν βίῳ.  

 

 

 



IΙ. Εἰς σαρκικὸν ἔρωτα (227· έκδ. van Opstall) 

 

Εἰς πυρὶ πῦρ ἐπάγεις βρόμιον, μάλα πολλὸν ἀνάπτεις· 

     εἰ δὲ πόθῳ σαρκὸς θεῖον, ἀποσβεννύεις.  

 

ΙΙΙ. (228) 

 

Ἔρως ὁ δεινὸς ἐκτυφλοῖ μου τὰς φρένας, 

ἀλλ’ αἰθριάζει σὸς πόθος με, Χριστέ μου. 

 

ΙV. Ὡς ἔκ τινος κόρην αἰτησαμένου ὕδωρ καὶ ἐρασθέντος αὐτῆς (299) 

 

Ὤ πικρὸν ὕδωρ· δὶς πίων καὶ πολλάκις, 

ἄπαυστα διψῶ. ποῖον ὕδωρ τοῦτό γε, 

ὃ πῦρ ἀνάπτει καὶ φλέγει τὴν καρδίαν; 

δαλὸς κέκρυπτο τῶν ἐρώτων· ὢ τάλας, 

τί καὶ δράσω νῦν; ἀλλὰ τῶν σῶν χειλέων  5 

πιεῖν, κόρη, δός· ἀλλὰ πόρρωθεν φλέγεις. 

πῶς φλογμὸν οἴσω τοῦ πάθους προσεγγίσας; 

ἓν εἶδον εὑρεῖς τῆσδε τῆς δίψης ἄκος· 

ἔρως ἔρωτι παύεται φλογωτέρῳ· 

ἔρως ἔρωτα σβεννύει μείζων μέγαν·   10 

σοῦ, Χριστέ μου, σοῦ δράσσομαι· σύ μοι δίδου 

ὕδωρ τὸ σὸν ζῶν, τοῦτο παύσει τὴν φλόγα.  

 

 

 

 

 

 



3. Συμεών ο Νέος Θεολόγος (τέλη 10ου-αρχές 11ου αι.) 

(έκδ. Kambylis) 

 

I. Τοῦ αὐτοῦ τετράστιχα τὸν πρὸς θεὸν αὐτοῦ ἐντεῦθεν δεικνύοντα ἔρωτα (π. 6) 

 

Πῶς καὶ πῦρ ὑπάρχει βλύζον, 

πῶς καὶ ὕδωρ ᾖς δροσίζον; 

πῶς καὶ καίεις καὶ γλυκαίνεις, 

πῶς φθορὰν ἐξαφανίζεις; 

 

πῶς θεοὺς ποιεῖς ἀνθρώπους,   5 

πῶς τὸ σκότος φῶς ἐργάζῃ; 

πῶς ἀνάγεις ἐκ τοῦ ᾅδου, 

πῶς θνητοὺς ἐξαφθαρτίζεις; 

 

πῶς πρὸς φῶς τὸ σκότος ἕλκεις, 

πῶς τὴν νύκτα περιδράσσῃ;   10 

πῶς καρδίαν περιλάμπεις, 

πῶς μὲ ὅλον μεταβάλλεις; 

 

πῶς ἑνοῦσαι τοῖς ἀνθρώποις, 

πῶς υἱοὺς θεοῦ ἐργάζῃ; 

πῶς ἐκκαίεις σου τῷ πόθῳ   15 

πῶς τιτρώσκεις ἄνευ ξίφους; 

 

πῶς ἀνέχῃ, πῶς βαστάζεις, 

πῶς εὐθὺς οὐκ ἀποδίδως; 

πῶς ὑπάρχων ἔξω πάντων 

βλέπεις πάντων τὰ πρακτέα;   20 

 



πῶς μακρὰν ἡμῶν τυγχάνων 

καθορᾷς ἑκάστου πράξιν; 

δὸς ὑπομονὴν σοῖς δούλοις, 

μὴ καλύψῃ τούτους θλῖψις.  

 

ΙΙ. Εὐχαριστία σὺν θεολογίᾳ. Καὶ περὶ ὧν ἡ θεία χάρις τοῦ πνεύματος διὰ τῶν 

ἐνεργειῶν ὠνόμασται (π. 22· απόσπασμα) 

 

Τί τὸ καινὸν μυστήριον, δέσποτα τῶν ἁπάντων, 

ὃ εἰς ἐμὲ τὸν ἄσωτον ἐπεδείξω καὶ πόρνον; 

τί τὸ κατανοούμενον μέγα θαῦμα ἐντός μου 

καὶ μὴ περινοούμενον, ἀλλὰ κεκαλυμμένον; 

ὡς ἄστρον γὰρ ὁρᾶταί μοι ἀνατέλλον μακρόθεν  5 

καὶ πάλιν ὥσπερ ἥλιος μέγας ἀποτελεῖται, 

μὴ ἔχων μέτρον ἢ σταθμὸν ἢ ὅρον τῷ μεγέθει, 

καὶ αἴγλη γίνεται μικρὰ καὶ φλὸξ πάλιν ὁρᾶται 

μέσον ἐν τῇ καρδίᾳ μου καὶ τοῖς ἐμοῖς ἐγκάτοις 

περιστρεφόμενον συχνῶς καὶ περιφλέγον πάντα  10 

τὰ ἔνδοθεν τῶν σπλάγχνων μου καὶ φῶς ταῦτα ποιοῦντα 

καὶ οὑτωσὶ φθεγγόμενον καὶ φιλικῶς διδάσκων 

ἀπορουμένῳ παντελῶς καὶ μαθεῖν ἐκζητοῦντι:  

«ἐγὼ τὸ ἄστρον τὸ γλυκύ, ὅπερ ποτὲ ἀκούεις 

ἀνατελεῖν ἐξ Ἰακώβ, ὑπάρχω, μὴ διστάσῃς,   15 

καὶ ἥλιός σοι δείκνυμαι μακρόθεν ἀνατέλλων, 

ὃ τοῖς δικαίοις ἅπασι φῶς ἀπρόσιτον εἶναι 

ἐν τῇ μελλούσῃ βιοτῇ καὶ ζωῇ αἰωνίᾳ· 

ἐγὼ καὶ αἴγλη δείκνυμαι καὶ φλόξ σοι καθορῶμαι 

ἀκαταφλέκτως φλέγω σου τὰ πάθη τῆς καρδίας  20 

καὶ δροσισμῷ γλυκύτητος καὶ χάριτός μου θείας 

ἀποπλύνων τὸν ῥύπον σου καὶ εἰς ἅπαν σβεννύων 

ἄνθρακας τοὺς τοῦ σώματος, ἡδονῶν ἁμαρτίας, 



καὶ πάντα ἐργαζόμενος ἐμῇ φιλανθρωπίᾳ, 

ἃ καὶ πάλαι πεποίηκα ἐν πᾶσι τοῖς ἁγίοις».   25 

 

 

4. Έκφραση ερωτικού συναισθήματος και πόθου 

(5ος / 6ος αι. – 12ος αι.) 

 

Ι. Μουσαίος – Τὰ καθ’ Ἡρὼ καὶ Λέανδρον (5ος / 6ος αι.· έκδ. Orsini) 

[Μιλά ο Λέανδρος. Ο ερωτευμένος νέος ορκίζεται να κολυμπά κάθε βράδυ από την 

πόλη του, Άβυδο, στην πόλη της αγαπημένης του Ηρούς, Σηστό. Η Ηρώ πρέπει μόνο 

να κρατά αναμμένο τον λύχνο στο μπαλκόνι της για να βρίσκει εκείνος τον δρόμο] 

 

«Παρθένε, σὸν δι’ ἔρωτα καὶ ἄγριον οἶδμα περήσω, 

εἰ περιπαφλάζοιτο καὶ ἄπλοον ἔσσεται ὕδωρ· 

οὐ τρομέω βαρὺ χεῦμα, τεὴν μετανεύμενος εὐνήν,   205 

οὐ βρόμον ἠχήεντα περιπτώσσοιμι θαλάσσης. 

Ἀλλ’ αἰεὶ κατὰ νύκτα φορεύμενος ὑγρὸς ἀκοίτης, 

νήξομαι Ἑλλήσποντον ἀγάρροον· οὐχ ἕκαθεν γὰρ 

ἀντία σεῖο πόληος ἔχω πτολίεθρον Ἀβύδου. 

Μοῦνον ἐμοί τινα λύχνον ἀπ’ ἠλιβάτου σεο πύργου  210 

ἐκ περάτης ἀνάφαινε κατὰ κνέφας· ὄφρα νοήσας 

ἔσσομαι ὁλκὰς Ἔρωτος, ἔχων σέθεν ἀστέρα λύχνον 

καί μιν ὀπιπεύων, οὐκ ὀψὲ δύοντα Βοώτην, 

οὐ θρασὺν Ὠρίωνα καὶ ἄβροχον ὁλκὸν Ἁμάξης, 

πατρίδος ἀντιπόροιο ποτὶ γλυκὺν ὅρμον ἱκοίμην.  215 

Ἀλλά, φίλη, πεφύλαξο βαρυπνείοντας ἀήτας, 

μή μιν ἀποσβέσσωσι, καὶ αὐτίκα θυμὸν ὀλέσσω, 

λύχνον, ἐμοῦ βιότοιο φαεσφόρον ἡγεμονῆα. 

Εἰ δ’ ἐτεόν γ’ ἐθέλεις ἐμὸν οὔνομα καὶ σὺ δαῆναι, 

οὔνομά μοι Λείανδρος, ἐυστεφάνου πόσις Ἡροῦς».  220  

 



II. Νικήτας Ευγενειανός – Δροσίλλα καὶ Χαρικλέας (έκδ. Conca) 

[Λόγος Ι: Η αιχμάλωτη παρθένα Δροσίλλα, ερωτευμένη και «λογοδοσμένη» με τον 

Χαρικλέα, επίσης αιχμάλωτο στην απέναντι φυλακή, στοχάζεται δύσθυμη πάνω στον 

έρωτά τους – μελετάμε από τον στ. 321]   

